
FORZA MAIOR
[Turist, Ruben Östlund, 2014, 118’]
Idioma Francés, inglés, sueco Guión Ruben Östlund Montaxe Ruben Östlund, 
Jacob Secher Schulsinger Fotografía Fredrik Wenzel Música Ola Fløttum
Son Kjetil Mørk, Rune Van Deurs, Jesper Miller Dirección de arte Josefin Ǻsberg 
Vestiario Pia Aleborg Elenco Katja Wik, Maggie Widstrand Distribución Golem 
Produción Erik Hemmendorff, Marie Kjellson, Philippe Bober

Forza maior relátanos un episodio da vida dun matrimonio burgués que, canda 
os seus dous fillos, chega a un luxoso resort turístico en plenos Alpes para gozar 
dunhas vacacións de relax e esquí. O sol reloce e as pistas están magníficas, mais 
durante o xantar no restaurante prodúcese un incidente que asusta a clientela 
e que, aínda que non ocasiona danos, terá importantes consecuencias.

• Cannes 2014 (Premio do Xurado - Un certain regard)
• Sevilla 2014 (Giraldillo de Ouro e Mellor Guión) 
 

Organiza: 

Coa colaboración de: 

www.facebook.com/cineclubepontevedra • cineclubepontevedra.blogspot.com.es twitter.com/
CineclubePo • instagram.com/cineclubepontevedra 

VINDEIRAS SESIÓNS: MARZO
MARTES 10.3.2020 ás 20:30 h

RETRATO DA MOZA EN CHAMAS (CÉLINE SCIAMMA, 2019, FRANCIA)

MARTES 17.3.2020 ás 20:30 h
FOURTEEN (DAN SALLITT, 2019, EE UU)

MARTES 24.3.2020 ás 20:30 h
SYNONYMES (NADAV LAPID, 2019, FRANCIA)

MARTES 31.3.2020 ás 20:30 h
A CINSA É O BRANCO MÁIS PURO (JIA ZHANGKE, 2018, CHINA)

 



«O CINEMA REPRODUCE UNHA IDEOLOXÍA MACHISTA
QUE FAI QUE O HOME DOMINE O MUNDO»
ENTREVISTA CON RUBEN ÖSTLUND

«Segundo as estatísticas, é máis probable do que imaxinamos que un home aban-
done a súa familia nunha situación crítica. Tamén parece ser que, en situacións 
de vida ou morte, cando a supervivencia de cada un está en xogo, os homes teñen 
tendencia a fuxir e salvarse no canto de protexer as súas mulleres, o que poste-
riormente é unha das principais causas de divorcio. As investigacións posteriores 
a naufraxios demostran que hai máis sobreviventes masculinos ca femininos», 
explica Östlund, que investigou sobre o tema antes de se lanzar con este filme; 
un traballo que tira por terra para sempre a mundialmente coñecida lenda de as 
mulleres e os nenos primeiro para declarar como verdade cósmica a de sálvese quen 
poida, e que, ao tempo, arrasa co tradicional e nocivo discurso machista.

O comezo do seu filme semella un anuncio e, de socato, todo se vén abaixo. 
Vivimos sobre certezas que non son verdade? É todo fachada nesta sociedade? 
Representamos papeis nas vidas que vivimos: de nai, de muller, de pai... Cultural e 
socialmente somos o que se supón que temos que ser. Mais cando asoman os ins-
tintos básicos, coma o da supervivencia, os aspectos culturais esfúmanse e actua-
mos, probablemente, dun xeito que ninguén agarda de nós. Ao principio do filme 
todo semella un anuncio, si. É coma publicidade, a imaxe perfecta dunha familia 
que vai a un resort aos Alpes a esquiar. Se miras con detemento eses anuncios, en 
moitos deles a muller está sentada cun cóctel na man mirando cara ao home, que 
ten os nenos ao carón... Isto crea unha expectación sobre como deben ser as nosas 
vacacións e todos queremos ser esa familia.

O seu filme arrasa con todos os valores sobre os que se ergue o machismo... 
Era unha das súas intencións? Si, penso que hoxe hai de novo un gran debate 
en torno ao feminismo e no filme falamos moito sobre as expectativas de xénero, 
sobre o papel da muller, o papel do home... os estereotipos. Metidos nese terreo, 
estabamos moi interesados en profundar nas expectativas creadas sobre os homes, 
como se supón que debemos ser. Mais non somos como se supón que debemos 
ser: nin heroes, nin protectores da familia.

Logo da avalancha, a muller está tan sorprendida coma o home. Aínda en so-
ciedades que reivindican a igualdade, vívese, sen darse conta, sobre certas con-
viccións sexistas? Por suposto. Se só puidésemos fixarnos nos nosos comporta-
mentos, sen termos ideas preconcebidas sobre eles, as estruturas sociais mudarían. 
A familia mudaría, e o home non sería máis o patriarca.

Da súa historia, a vostede interesáballe especialmente ese papel do home na 
familia actual? Ao principio si. E esa idea de que o home ten que permanecer 
coa muller e os fillos e protexelos. Mais houbo un intre en que comecei a facerme 
preguntas a min mesmo sobre a familia e a mirar a historia da familia no cinema 
e o home en xeral. Por suposto, o personaxe que máis se reproduce nos filmes é o 
do home como heroe. É a reprodución dunha ideoloxía machista que fai posible 
que o home domine o mundo. Mais ese home de cine é quen de sacrificarse polos 
demais, e nós o que facemos neste filme é romper con esas expectativas sobre o 
home.

E fíxoo con base en investigacións reais, non si? Estiven lendo moito sobre 
investigacións acerca de grandes catástrofes e descubrín que a maior parte dos 
sobreviventes neses casos son homes e que a maior parte de seres humanos que 
morren son mulleres e nenos. Malia aceptar o rol de protector da familia para o 
home, na realidade, este vaise ao carallo cando se trata de sobrevivir. Todo é unha 
cuestión cultural e o que ocorre é que admitimos até tal punto eses roles que can-
do descubrimos a verdade afecta moitísimo a nosa vida.

Outra descuberta do seu filme é que iso de que o amor se sustenta na confianza 
non é de todo certo. O amor non é como o pinta Hollywood. Dende logo. A 
idea da fidelidade, en realidade, nace desa convicción machista de que o home ten 
que controlar a sexualidade da muller, coma se fose da súa propiedade. E a propie-
dade só pode cambiar de mans cando o home morre. Todo o que di Hollywood 
do amor e da sexualidade está conectado coa economía, dende que namoramos, 
pasando polo casamento, até a separación. Hai unha morea de cousas na nosa 
cultura que, se queremos ser máis libres, deben ser redefinidas.

Vostede pertence a unha corrente cinematográfica coñecida coma Escola de 
Gothenburg... Si. O nome xurdiu na academia e foi creado en 1999, no curso de 
dirección. O interesante desta escola é que ten un punto de vista sobre o cinema 
nada convencional. Fálase moito sobre como as escolas poden crear comporta-
mentos. Como apuntaba antes, se se reproduce o personaxe do heroe masculino é 
porque hai un motivo para facelo. A ideoloxía estaba moi presente en todo o que 
estudabamos nesa escola. Ideoloxía sobre o contido dos filmes, o poder que teñen 
para mudar comportamentos, para crear imaxes que nos digan como se supón que 
deben ser os individuos.

Entrevista de Begoña Piña Madrid, dispoñible en www.publico.es/culturas/cine-reproduce-ideologia-machis-
ta-hombre.html. Tradución ao galego: Cineclube Pontevedra.


